„Službene novine BPK Goražde“ br. 14/10 

P R A V I L N I K
 O TROŠKOVIMA OBAVLJANJA TEHNIČKOG PREGLEDA GRAĐEVINA
Član 1.

Ovim Pravilnikom reguliše se iznos troškova obavljanja tehničkog pregleda u postupku izdavanja odobrenja za upotrebu građevina u nadležnosti Ministarstva za urbanizam, prostorno uređenje i zaštitu okoline Bosansko-podrinjskog kantona Goražde (u daljem tekstu: Ministarstvo), odnosno način utvrđivanja naknade za rad članova Komisije za tehnički pregled (u daljem tekstu: Komisija).
Član 2.


Troškove tehničkog pregleda snosi investitor.


Troškovi tehničkog pregleda građevine utvrđuju se zaključkom koji donosi Ministar za urbanizam, prostorno uređenje i zaštitu okoline (u daljem tekstu: Ministar).
Član 3.


Ministarstvo utvrđuje troškove tehničkog pregleda u koje ulazi: naknada za rad članova Komisije i porezi, putni troškovi, dnevnice i smještaj.


Pored naknada iz stava 1. ovog člana, troškovi tehničkog pregleda se odnose i na plaćanje administrativne takse u cilju izdavanja odobrenja za upotrebu, u skladu sa Zakonom o administrativnim taksama Bosansko-podrinjskog kantona Goražde.

Član 4.


Članovima Komisije pripada naknada za rad, naknada za putne troškove i po potrebi naknada za smještaj.


Visinu naknade za rad članova Komisije određuje Ministar uzimajući u obzir složenost tehničkog pregleda (složenost građevine ili zahvata u prostoru) kao i dužinu trajanja tehničkog pregleda, odnosno broja dana provedenih na pripremi za obavljanje tehničkog pregleda (pregled tehničke i druge dokumentacije), broja dana u vršenju tehničkog pregleda na licu mjesta, te na izradi zapisnika, izvještaja i mišljenja o izvršenom tehničkom pregledu.

Dužina trajanja tehničkog pregleda obračunava se na osnovu iskazanog broja dana iz stava 2. ovog člana, neophodnih za obavljanje radnji u postupku tehničkog pregleda.


Članovi Komisije dužni su Ministru predočiti, pored zapisnika i izvještaja Komisije o izvršenom tehničkom pregledu propisane federalnim Pravilnikom o tehničkom pregledu građevina („Sl. novine Federacije BiH“, br. 21/06 i 23/08), pismene dokaze i detaljan izvještaj o svim aktivnostima preduzetim tokom obavljanja tehničkog pregleda, odnosno preduzetim radnjama i vremenu provedenom u vršenju tih radnji. 


Naknada za rad članova Komisije iznosi 15% prosječne mjesečne neto plaće po zaposlenom ostvarene na nivou Federacije Bosne i Hercegovine za posljednje tromjesečje za jedan norma dan rada na obavljanju tehničkog pregleda.
Član 5.


Iznimno od odredbe člana 4. ovog Pravilnika, kada se radi o najsloženijim tehničkim pregledima, Ministar može direktno ugovarati iznose naknada (dnevnica) sa predsjednikom Komisije.

Iznos ugovorene naknade iz stava 1. ovog člana ne može preći neto iznos od 2.000,00 KM po članu Komisije.
Član 6.


Ukoliko se tehnički pregled obavlja van prebivališta članova Komisije, članovi Komisije ostvaruju pravo na naknadu za prevoz, dnevnice i po potrebi smještaj, u skladu sa propisima koji se primjenjuju na području Bosansko-podrinjskog kantona Goražde.

Član 7.


Ministar po okončanju tehničkog pregleda građevine, a prije izdavanja odobrenja za upotrebu donosi zaključak u kojem se utvrđuje broj norma dana i iznos naknade iz člana 4. stav 5. ovog Pravilnika, te u kojem se investitor obavještava o broju žiro računa na koji je dužan uplatiti utvrđene troškove izvršenog tehničkog pregleda.


U slučaju da investitor ne uplati troškove izvršenog tehničkog pregleda u datom roku, ne smije mu se izdati rješenje o izdavanju odobrenja za upotrebu.


Investitor plaća troškove u ukupnom iznosu na žiro račun Ministarstva.

Član 8.


Isplata naknade članovima Komisije vrši se preko računa kod poslovnih banaka u roku od 7 dana od dana prijema zapisnika i izvještaja o tehničkom pregledu sa konačnim stavom Komisije u vezi sa izdavanjem odobrenja za upotrebu.
Član 9.


Započeti tehnički pregledi završiće se po proceduri koja se primjenjivala do dana stupanja na snagu ovog Pravilnika.  

Član 10.

Ovaj Pravilnik stupa na snagu danom donošenja, a naknadno će biti objavljen u „Službenim novinama Bosansko-podrinjskog kantona Goražde“.

